
తక్కినబలములఁ దర్పంబు లణఁచి

కయ్యంబునకుఁ జాల కాలుద్రువ్వుచును

నయ్యెడ నున్న వాఁ డనిలనందనుఁడు, 660

ఎలమి చారులవల్ల నిది యెల్లఁ దెలిసి

నలకూబరుండు సైన్యంబులతోడ

నడచె నాతనిమీఁద నలు వగ్గలించి

తడయక నీవు నీ తనుజులతోడ

ననుజులతోడ నీయబ్జాక్షితోడ 
665

మునులతో విప్రసమూహంబుతోడఁ

జనఁదగు; మీర లిచ్చట నిల్వఁ జెల్ల

దని పల్కి త్రిదశమహాముని జనియె

శమననందనుఁ డంత సంతాపమంది

యమరారి కులనాథు నాననాబ్జంబుఁ 
670

గనుఁగొని యి ట్లను గటకటఁ బడుచు

దనుజేంద్ర వేగమే తరలఁగాఁవలయు

నలకూబరుఁడు వాయునందను మీఁద

మలసి పోరక మున్నె మన మేఁగఁ దగును.

అనిపల్క, నంత సా యసురనాయకుఁడు. 
675

